
શીશ ઉઘાડાં પાલવિયા જાય ખસી, ક્યાં દમયંતી.

વાયુ ભર્યા કેશ શોભે મોકળા, ક્યાં દમયંતી.

અંબર છૂટે ત્રૂટે કટિમેખલા, ક્યાં દમયંતી.

આવીરે પીયર પ્રજા સોહામણી, હો દમયંતી.

દીઠીરે દીકરી દુઃખે દામણી, હો દમયંતી.

ભુજ ભરી મહિરીયાંને મળે, હો દમયંતી.

જુએ માવડી ભુજ મૂકી ગળે, હો દમયંતી.

મારી માવડી આવડી શે દુર્બળી, હો દમયંતી.

શું પૂછે માત પ્રીત પીયુની ટળી, કહે દમયંતી.

આંસુ ફેડી તેડી મંદિરમાં ગયાં, સુણ રાયજી.

દાસી વેષનાં વસ્ત્ર મૂકાવીયાં, સુણ રાયજી.






વલણ.







મૂકાવ્યો વેષ માત તાતે, બાળક મૂક્યાં ખોળેરે;

બે વરસે બાળકાં તે, માતાને મળીયાં ટોળેરે.







કડવું ૫૧ – રાગ આશાવરી.



 




વૈશંપાયન વાણી વદે, સુણ જનમેજય ભૂપાળરે;

બૃહદશ્વ કહે યુધિષ્ઠિરને, મળ્યાં બન્યો બાળરે.

સાથ ભ્રાત ને ભોજાઈ મળ્યાં, માતાને વળી તાતરે;

દમયંતીને નાથ વિયોગે, અંતર માંહે આશાતરે,

કુટુંબ સર્વે પૂછે પ્રેમે, શી શી વાર્તા વીતિરે;

ઘટે તેવો સમાચાર સતીએ, કહ્યો અથ ઇતિરે.

ફરી શોધ નળની મંડાવી, ભીમકે મોકલ્યા દાસરે;

પ્રભુ પાખે દમયંતી, પાળવા લાગી સંન્યાસરે.

અલવણ અંન અશન કરવું, અવનીપર શયનરે.

આભૂષણ રહિત અંગ અબળાનું, કાજળ વિના નયનરે.

નિયમ રાખ્યો નાનાવિધનો, ઉગ્ર આખડી પાળેરે;

પતિવતા તો પિયુને ભજે ને, અન્ય પુરુષ નવ ભાળેરે.

નામ નળનું, ધ્યાન નળનું, સખીસું નળની વાતરે;

દુઃખે જાયે દિવસ ને રયણી, નયણે વરસે વરસાદરે.

